Имајќи ги предвид мислењата, предлозите, препораките и коментарите по работната верзија на законот за кривична постапка и Предлогот на законот за изменување и дополнување на Кривичниот законик, изнесени на Јавната расправа одржана на 22 јули 2009 година, од страна на заинтересираните субјекти, а со цел донесување на квалитетна законска регулатива и унапредување на ефикасноста на казненото право во Република Македонија согласно законодавството на Европската унија, Националниот совет за евроинтеграции ги усвои следните
З А К Л У Ч О Ц И
1. Националниот совет за евроинтеграции смета дека реформата на казнено-правниот систем на Република Македонија претставува еден од клучните приоритети на државата, но истовремено и приоритетна правна, политичка и општествена задача. Казнено правната реформа како најтемелна реформа на правниот систем претставува исклучително сложена работа за државата и без суштински промени во казненото законодавство, уставните и законските реформи во судството нема да ги дадат очекуваните резултати.
2. Националниот совет за евроинтеграции го поздравува донесувањето на новиот закон за кривичната постапка при што укажува дека новините кои се воведуваат во казнено правниот систем треба да се компатибилни со соодветните казнено правни системи во Европа, како и да се имплементираат препораките од Европската унија и Советот на Европа. 
3. Националниот совет за евроинтеграции смета дека законот за кривичната постапка треба најдиректно да ги допира основните права и слободи и заштитата на правата во процедура која мора да обезбедува објективност, ефикасност и самостојност. Со цел националното казнено право да стане компатибилно со европското законодавство од соодветната област и да може успешно и ефикасно да се одговори на борбата против организираниот криминал, Советот укажува на потребата од сериозни промени во севкупната структура на казнената постапка, не само во структурата на претходната и судската постапка, туку и во овластувањата и организацијата на полицијата, обвинителството и судовите.
4. Националниот совет за евроинтеграции ги поздравува измените и дополнувањата на Кривичниот законик со кои се предвидува усогласување на националното законодавство со актите на европското законодавство и меѓународните стандарди од областа на конфискацијата на криминалните приноси, воведување на проширената конфискација како институт кој има примена во современите европски законодавства во справување со организираниот криминал,  за зголемување на заштитата преку кривични казни и други санкции против фалсификување на европската валута, санкционирање на дејствијата поврзани со тероризмот, комјутерскиот криминал, сексуалната злоупотреба на децата и трговијата со луѓе,  како и усогласување на Законот со извршените измени во националното изборно законодавство како и со повеќе закони и акти. 
5. Националниот совет за евроинтеграции нагласува дека измените и дополнувањата на Кривичниот законик треба да обезбедат ефикасно справување со повеќе специфични облици на корупцијата, зајакнување на казнено правната рамка и ефикасноста во работењето на институциите надлежни за заштита на слободите и правата во државата, приближување на казнено правниот систем на Република Македонија до европските стандарди, како клучен услов за интеграцијата во Европската унија.
6. Советот оценува дека предлозите, забелешките, препораките и коментарите по работниот текст на законот за кривична постапка и Предлог законот за изменување и дополнување на Кривичниот законик изнесени на јавната расправа, кои се во согласност со европското законодавство од областа на казненото право и меѓународните стандарди од областа на борбата против корупцијата, треба да бидат земени во предвид од Министерството за правда со цел подобрување на текстот на одредбите и донесување на квалитетна законска регулатива.
7. Овие заклучоци заедно со стенографските белешки од јавната расправа да се достават до Владата на Република Македонија, Министерството за правда,  Комисијата за политички систем на Собранието на Република Македонија и Законодавно правната комисија.

Заклучоците од јавната расправа да се достават и до претседателот на Собранието на Република Македонија. 
8. Заклучоците, заедно со стенографските белешки од јавната расправа да се објават на интернет страницата на Националниот совет за евроинтеграции на Собранието на Република Македонија, за да бидат достапни до стручната и пошироката јавност.
